
Da yardʋ 
dɛɛn na daarɩ 
sɩ kʋ yi Pakɩ 
candiǝ kam tɩn, 
Zezi ma vu o yi 
Betani. Kʋ yɩ dáanɩ mʋ 
Lazaarɩ zʋʋrɩ da. Wʋntʋ mʋ yɩ 
nɔɔnʋ wʋlʋ Zezi na pɛ o bi o yagɩ 
tʋʋnɩ tɩn. Mari laan ma kwe 
tralɩ nugǝ kalʋ yɩrɩ na yɩ 
naadɩ tɩn. Ka dɛɛn yɩ 
kunkwǝlǝ yi mʋ, yɩ ka tiini ka lana. 
Nugǝ kam kʋntʋ yǝlo cana zanzan. 
O ma kwe-ka o ma turi Zezi nɛ. O ma daarɩ o ma o 
yuuywe o guguni o nɛ sɩm. Tralɩ nugǝ kam lwǝm 
dɩm ma zaŋɩ sɔŋɔ kʋm maama wʋnɩ.



Zudasɩ Yiskarɩyo wʋlʋ na yɩ Zezi karabiǝ fugǝ-bale bam 
wʋ dɩdʋa tɩn laan ma zaŋɩ o nuŋi. O ma vu Zwifǝ 
kaanɩm yigǝ tiinǝ bam te, sɩ o brɩ-ba 
cwǝŋǝ sɩ ba wanɩ ba ja Zezi. Ba 
na ni o na tagɩ kʋlʋ tɩn, ba wʋ 
ma poli zanzan. Ba ma go ni 
nɩ baá pa-o sǝbu. O laan maa 
kwaanɩ o beeri cwǝŋǝ sɩ o 
ja Zezi o kɩ ba 
jɩŋa nɩ. 



O karabiǝ bam ma vu ba kɩ o na 
tagɩ kʋlʋ tɩn, yɩ ba kwɛ candiǝ kam 
wǝǝnu tɩm ba ti. Ba na wʋra ba di 
maŋa kalʋ tɩn, Zezi ma kwe dɩpɛ yɩ o 
kɩ Wɛ le dɩ ŋwaanɩ. O ma daarɩ o 
fɔ-dɩ o pa o karabiǝ bam yɩ o wɩ: 
«Joŋi-na á di, sɩ dɩntʋ yɩ a yɩra mʋ.» 
O daa ma kwe tweeru biǝ sana dɩ 
zʋŋa, yɩ o kɩ Wɛ le tɩ ŋwaanɩ. 
O ma kwe o pa-ba 
yɩ o wɩ: «Abam 
maama joŋi-na á 
nyɔ.»
 



«Wo-nyɔɔrʋ tɩntʋ mʋ yɩ a jana kalʋ 
na lagɩ ka nuŋi ka duri sɩ ka ma vrɩ 
nɔɔna zanzan ba lwarɩm wʋnɩ tɩn. 
Kʋ maa brɩ nɩ Wɛ goni ni sɩ DƖ yagɩ 
nɔɔna lwarɩm DƖ ma cɛ-ba amʋ 
jana kam ŋwaanɩ.»



Zezi laan ma ta dɩ Simɔn Pɩyɛɛrɩ o wɩ: «Simɔn, Simɔn, 
sʋtaanɩ sɩɩnɩ dɩ na cwǝŋǝ sɩ dɩ maŋɩ abam dɩ nii, nɩ 
nɔɔnʋ na caarɩ mɩna te tɩn. Amʋ nan loori Wɛ a pa nmʋ, 
sɩ n kɩ n wʋ-dɩdʋa dɩ amʋ sɩ n yɩ yagɩ-nɩ. Nmʋ nan na 
tusi, yɩ n wʋbʋŋa na joori ya tɔgɩ amʋ, sɩ n pa n ko-biǝ 
fɔgɩ ba zɩgɩ kǝŋkǝŋ.» 
 



Pɩyɛɛrɩ laan ma ta dɩd-o o wɩ: «A Yuutu, ba na lagɩ ba kɩ 
amʋ dɩ nmʋ pɩɩna digǝ nɩ, naa ba na lagɩ ba gʋ dɩbam, 
a ta ba ́ sɛ sɩ a joori nmʋ kwaga nɩ.» Zezi ma lǝr-o o wɩ: 
«Pɩyɛɛrɩ, a lagɩ a ta nmʋ sɩ, kʋ na wʋ́ loori sɩ cɩbwɩʋ 
keeri zɩm tɩ-bra-pʋra nɩ tɩn, nmʋ wʋ́ fʋ kuni bɩtɔ nɩ n yǝri 
amʋ.» 



Zezi laan ma zaŋɩ o tɔgɩ dɩ o 
karabiǝ bam o vu jǝgǝ 
kadoŋ, gaarɩ na wʋra yɩ ba 
bǝ-ka nɩ Jesemanɩ tɩn. O 
ma ta dɩ ba o wɩ: «Á taa ́ 
je yo, sɩ a vu daa a warɩ 
Wɛ sɩ a ba.» O ma loori Wɛ 
o wɩ: «Amʋ Ko Baba, nmʋ 
waɩ woŋo maama n kɩa. Nan 
pa cam dɩlʋ na lagɩ dɩ ba 
amʋ baŋa tɩn kɛ. Nan kɩ te 
na yi nmʋ wʋbʋŋa tɩn, sɩ n yɩ 
kɩ amʋ wʋbʋŋa na lagɩ kʋlʋ 
tɩn.» 



Zudasɩ ma tɔgɩ dɩ pamaŋ-kɔgɔ o vu jǝgǝ kam kʋntʋ. Wɛ 
kaanɩm yigǝ tiinǝ bam dɩ Farizɩan tiinǝ bam dɩ tʋŋɩ ba 
nɔɔna sɩ ba tɔgɩ ba vu. Ba ma jɩgɩ ba jara zɩla 
dɩdaanɩ min-zwǝǝnu dɩ mɔɔla. Ba wʋ dɩdʋa ma 
lɩ o sʋgʋ kʋm o ma zagɩ kaanɩm yuutu 
wʋm tɩntʋŋnʋ jazɩm zwɛ o go.
Zezi na nɛ kʋntʋ tɩn, o ma ta 
dɩ ba o wɩ: «Yagɩ-na». O ma 
vu o dwe nɔɔnʋ wʋm zwɛ dɩm, 
yɩ dɩ je, dɩ joori dɩ yɩ dɩ ya 
na yɩ te tɩn. 



Ba laan ma ja Zezi, yɩ ba ja-o ba kɛ. Pɩyɛɛrɩ ma dalɩ o 
tɔgɩ ba kwaga o da o vu. Ba ma vu ba yi kaanɩm yuutu 
wʋm sɔŋɔ. Ba ma dwe mini ba tiŋi sɔŋɔ kʋm tɩtarɩ 
nɩ. Nɔɔna bam ma vu ba je 
ba weeri mini dɩm. Pɩyɛɛrɩ 
dɩ ma tɔgɩ o vu o jǝni ba 
wʋnɩ.



Wɛ kaanɩm yuutu wʋm 
tɩntʋŋnʋ dɩdʋa, wʋlʋ 
cʋrʋ Pɩyɛɛrɩ na zagɩ o 
zwɛ o go tɩn, ma ta 
dɩd-o o wɩ: «Amʋ wʋ nɛ 
abam daanɩ gaarɩ dɩm 
wʋnɩ na?» Pɩyɛɛrɩ daa 
ta ma fʋ. Cɩbwɩʋ ma da 
kʋ keeri. O na guli kʋntʋ 
tɩn, o laan ma nuŋi, yɩ o 
tiini o keeri zanzan. 



Zwifǝ bam nakwa kɔgɔ kʋm maama 
dɛɛn ma zaŋɩ ba ja Zezi ba ja vu 
gʋvɩrma tu Pilatɩ te. Pilatɩ na ni kʋntʋ 
tɩn, o ma bwe-o o wɩ: «Nmʋ mʋ yɩ 
Zwifǝ bam pɛ wʋm na?» Zezi ma lǝr-o 
o wɩ: «Mʋ ka da n taga.» 
Pilatɩ na lagɩ sɩ o lɩ Zezi 
o yagɩ tɩn ŋwaanɩ, o daa ma 
ta dɩ nɔɔna bam sɩ ba sɛ sɩ o 
yagɩ Zezi. Ba ma daa ta vɩn, 

yɩ ba tiini ba kaasɩ baŋa baŋa ba 
wɩ: «Pa-o tʋʋn-dagara baŋa nɩ 
n gʋ. Pa-o tʋʋn-dagara 
baŋa nɩ n gʋ.» 



Pilatɩ laan ma kɩ Zezi 
pamaŋna bam jɩŋa nɩ, sɩ ba 
pa-o tʋʋn-dagara baŋa nɩ ba gʋ. 
Pamaŋna bam laan ma ja Zezi, 
yɩ ba pa o zɩŋɩ dagara kalʋ ba 
na lagɩ ba pa-o ka baŋa nɩ tɩn. O 
ma vu o yi jǝgǝ kalʋ ba na bǝ nɩ 
Yukol-pʋa piu tɩn. Kʋ yɩrɩ dɩ 
Zwifǝ bam taanɩ mʋ yɩ Goligota.



Kʋ yɩ dáanɩ mʋ ba pag-o 
tʋʋn-dagara kam baŋa nɩ. Ba ma 
ja nɔɔna badonnǝ bale dɩ, ba pa 
dagarɩ baŋa nɩ. Zezi maa wʋ 
bantʋ bale tɩtarɩ nɩ.



Wɩa kam daa ba jɩgɩ pooni. Gɔrɔ kʋlʋ ba na lǝgǝ ba ma 
cɩ Wɛ-di-laa kam tɩn ma kaarɩ bɩle. Zezi laan ma kaasɩ 
dɩ kwǝr-dɩa o wɩ: «Amʋ Ko, a kwe a joro a kɩ nmʋ jɩŋa 
nɩ.» O na tagɩ kʋntʋ tɩn, 
o ma daarɩ o tɩ. 



Nɔɔnʋ wʋdoŋ dɛɛn mʋ wʋra, o yɩrɩ mʋ 
Zʋzɛfʋ, o na nuŋi Arimatɩ. O yɩ 
Zwifǝ bam nakwa kɔgɔ kʋm 
yigǝ tu dɩdʋa, yɩ nɔɔna pa-o 
zulǝ. O maa jɩgɩ tɩɩna nɩ 
Wɛ paarɩ dɩm wʋ́ ba 
nɔɔna tɩtarɩ nɩ. Dɛ 
dɩm ba na gʋ Zezi 
tɩn maa yɩ dɛ dɩlʋ 

Zwifǝ bam na
maŋɩ sɩ ba ti ba 
yigǝ ba siun dɛ 
dɩm ŋwaanɩ tɩn. 
Tɩga na yi, mʋ ba 
siun dɛ dɩm pulim. 



Kʋntʋ ŋwaanɩ Zʋzɛfʋ ma kɩ pu-dɩa, yɩ o 
zaŋɩ o vu Pilatɩ te o loor-o cwǝŋǝ, 
sɩ o kwe Zezi yɩra yam o kɩ. 
Zʋzɛfʋ ma nuŋi o vu o yǝgi 
gar-jalɩ dɩlʋ na lana tɩn. O 
ma vu o parɩ Zezi yɩra 
yam dagara kam yuu 
nɩ. O ma kwe gɔrɔ 
kʋm o ma pipir-o, 

yɩ o daarɩ o ja vu 
o tiŋi piu bɔɔnɩ wʋnɩ. 
Dɩntʋ yɩ yibeeli dɩlʋ 
ba dɛɛn na lugi-dɩ 
piu yɩra nɩ tɩn mʋ. 
O laan ma bibili 
kandwɛ-pulɔgɔ o 
ma pɩ bɔɔnɩ dɩm ni.



Dɛ dɩm Zwifǝ bam na yǝni ba ti ba yigǝ 
sɩ ba siun dɛ dɩm laan 
yi tɩn ma kɛ. Tɩga na 
pʋʋrɩ yɩ kʋ yɩ ba siun dɛ 
dɩm tɩn, Zwifǝ kaanɩm 
yigǝ tiinǝ bam dɩ 
Farizɩan tiinǝ bam 
laan ma zaŋɩ ba vu 
Pilatɩ te.
 



Ba ma ta dɩd-o ba wɩ: «Dɩbam tu, dɩ́ 
guli nɩ, vwan nyɩm wʋm ya 
na wʋra maŋa kalʋ tɩn, o 
dɛɛn tagɩ o wɩ, wʋm wʋ́ 
joori o bi da yatɔ dɛ nɩ.»



«Ba ma zaŋɩ ba vu yibeeli dɩm jǝgǝ 
kam, ba fǝri dɩ ni kandwɛ 
kamunu kʋm na pɩ tɩn. Ba 
ma daarɩ ba yagɩ nɔɔna 
da sɩ ba taa yɩrɩ-dɩ.»



Ba siun dɛ dɩm na kɛ tɩn, tɩ-bra-pʋra nɩ 
Mari wʋlʋ na nuŋi Magɩdala tɩn dɩ 
Mari wʋdoŋ wʋm ma zaŋɩ ba 
vu yibeeli dɩm jǝgǝ kam sɩ 
ba nii. Tɩga ma da ka 
sisiŋi zanzan. Baŋa-Wɛ 
malɛka ma nuŋi 
wɛyuu nɩ, ka tu ka 
ba ka bibili kandwɛ 
               kamunu 
                  kʋm 

ka yagɩ daa nɩ, yɩ 
   ka daarɩ ka jǝni dɩ 
 baŋa nɩ. Nɔɔna balʋ 
na wʋra ba yɩrɩ yibeeli   
   dɩm tɩn ma bǝri dɩ 
    fʋʋnɩ nɩnɛɛnɩ ba 
         tɩgɩ mʋ te. 



Malɛka kam laan ma ta dɩ kaana bam ka 
wɩ: «Á yɩ taa ́ kwarɩ fʋʋnɩ. Amʋ ye nɩ 
abam lagɩ sɩ á na Zezi wʋlʋ ba 
na jaanɩ ba pa tʋʋn-dagara 
kam baŋa nɩ ba gʋ tɩn mʋ. 
O nan tǝri yo. O joori 
o bi o yagɩ tʋʋnɩ, 
nɩnɛɛnɩ o ya na 
maŋɩ o ta kʋlʋ dɩ 
               abam 
                  tɩn. Nan ba-na á nii o 

yɩra yam ya na 
tigi mɛ tɩn.»



Malɛka kam na tagɩ kʋntʋ tɩn, kaana bam ma 
kɩ lɩla ba nuŋi yibeeli dɩm jǝgǝ kam nɩ ba 
maa kɛa, yɩ fʋʋnɩ dɩ wʋpolo kamunu 
jɩgɩ-ba. Ba ma duri ba vu sɩ ba ta 
dɩ Zezi karabiǝ bam kʋlʋ na kɩ 
tɩn. Ba na maa kɛ tɩn, Zezi ma 
da o jeeri-ba, yɩ o kɩ-ba le. Ba 
ma vu ba yi o te, 

ba kuni doonǝ 
ba ja o nɛ yɩ ba zul-o.



Kʋntʋ kwaga nɩ, Zezi laan ma ba o brɩ o tɩtɩ o karabiǝ 
fugǝ-dɩdʋa kam, ba na wʋra ba di wʋdiu maŋa kalʋ tɩn. 
O ma kaanɩ-ba dɩ ba wʋbʋŋa na muri yɩ ba wʋ sɛ Wɛ 
cɩga kam tɩn, bɛŋwaanɩ ba vɩn sɩ ba sɛ balʋ na tagɩ ba 

brɩ-ba nɩ wʋntʋ joori o bi yɩ ba na-o tɩn. Dɩ́ Yuutu Zezi na 
ŋɔɔnɩ o brɩ-ba kʋntʋ tɩn, Wɛ laan ma pa o zaŋɩ o di DƖ 

sɔŋɔ. O ma vu o jǝni Baŋa-Wɛ jazɩm nɩ.

ɛŋwaanɩ Wɛ na tiini DƖ soe nabiinǝ tɩn 
mʋ pɛ DƖ tʋŋɩ DƖ Bu-dʋa sɩ o ba lʋgʋ 

baŋa, sɩ wʋlʋ maama na kɩ o 
wʋ-dɩdʋa dɩd-o tɩn daa yɩ cɔgɩ, sɩ o 

na ŋwɩ-dʋŋa kalʋ na ba ti tɩn.



Rom 3:23
Nabiinǝ maama kɩ lwarɩm mʋ yɩ ba daa wʋ maŋɩ dɩ Wɛ 

paarɩ dɩm.

Rom 6:23
Lwarɩm ŋwɩɩrʋ yɩ tʋʋnɩ mʋ. Kʋ daarɩ Wɛ pɛɛrɩ dɩlʋ DƖ na pɛ 
dɩbam zaanɩ tɩn mʋ yɩ ŋwɩa kalʋ na ba ti tɩn Wɛ tee nɩ, dɩ́ 

na ŋwɩ dɩ dɩ́ Yuutu Zezi Krisi tɩn ŋwaanɩ.

Ebru 9:27
Nɔɔnʋ maama maŋɩ sɩ o tɩ kuni bɩdwɩ mʋ, sɩ Wɛ laan di o 

sarɩya.

Efɛɛzɩ 2:8,9
Bɛŋwaanɩ Wɛ vrɩ abam lwarɩm wʋnɩ zaanɩ mʋ, á na kɩ á 
wʋ-dɩdʋa dɩ Zezi tɩn ŋwaanɩ. Kʋ daɩ abam tɩtɩ dam, kʋ yɩ 

Wɛ pɛɛrɩ mʋ.Kʋ daɩ abam tɩtʋŋ-ŋʋna ŋwaanɩ, sɩ 
nɔɔn-nɔɔnʋ yɩ zaŋɩ o ba o tee o tɩtɩ Wɛ yigǝ nɩ.



Rom 10:9,10
Kʋ tagɩ kʋ wɩ, nmʋ na tagɩ dɩ n ni nɩ Zezi mʋ yɩ woŋo 

maama Yuutu, yɩ nmʋ na sɛ n bɩcarɩ nɩ, sɩ Wɛ sɩɩnɩ DƖ bi-o 
DƖ pa o yagɩ tʋʋnɩ, Wɛ wʋ́ vrɩ-m. Bɛŋwaanɩ, kʋ yɩ nmʋ 

bɩcarɩ nɩ mʋ nń sɛ dɩ n wʋ-dɩdʋa yɩ n na cɩga Wɛ tee nɩ, yɩ 
nmʋ wʋ́ ma n ni mʋ n ta jaja nɩ Zezi mʋ yɩ Yuutu, sɩ n ma n 

na vrɩm.

Zan 3:16,17
Bɛŋwaanɩ Wɛ na tiini DƖ soe nabiinǝ tɩn mʋ pɛ DƖ tʋŋɩ DƖ 

Bu-dʋa sɩ o ba lʋgʋ baŋa, sɩ wʋlʋ maama na kɩ o wʋ-dɩdʋa 
dɩd-o tɩn daa yɩ cɔgɩ, sɩ o na ŋwɩ-dʋŋa kalʋ na ba ti tɩn.

Wɛ na tʋŋɩ DƖ Bu wʋm sɩ o ba lʋgʋ baŋa kʋntʋ tɩn, kʋ daɩ sɩ 
o di nabiinǝ taanɩ sɩ o cɔgɩ-ba, kʋ nan yɩ sɩ o vrɩ-ba lwarɩm 

wʋnɩ mʋ o yagɩ.



1 Zan 5:11-13
Cɩga kam kʋntʋ mʋ yɩ Wɛ na pɛ dɩbam ŋwɩa kalʋ na ba ti 

tɩn. Ŋwɩa kam kʋntʋ nan yɩ DƖ Bu wʋm ŋwaanɩ mʋ.
Wʋlʋ maama na ŋwɩ dɩ Wɛ Bu wʋm tɩn, kʋntʋ tu mʋ jɩgɩ Wɛ 

ŋwɩa kam kʋntʋ. Wʋlʋ nan na ba ŋwɩ dɩ Wɛ Bu wʋm tɩn, 
kʋntʋ tu ba jɩgɩ Wɛ ŋwɩa kam kʋntʋ. Amʋ pʋpʋnɩ wǝǝnu 

tɩntʋ a pa abam balʋ na kɩ á wʋ-dɩdʋa dɩ Wɛ Bu wʋm tɩn, sɩ 
á lwarɩ nɩ á sɩɩnɩ á na ŋwɩa kalʋ na ba ti tɩn Wɛ tee nɩ.

